
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á saptamaḥ sargaḥ Á Á
śrīmān vēṅkaṭanāthāryaḥ kavitārkikakēsarī Á
vēdāntācāryavaryō mē sannidhattāṃ sadā hṛdi Á Á

vrajaukasau vismayamantharākṣāḥ
bālārkavarṇaṃ vasanaṃ vasānam Á

śyāmaṃ yuvānaṃ śatapatranētraṃ
śailōditaṃ dēvamathōpasēduḥ Á Á 7.1 Á Á

yamāhurantarbahirapyalakṣyaṃ
yōgēśvaraṃ yōgibhirēva dṛśyam Á

tamadriśṛṅgē samudīkṣamāṇāḥ
gōpaṃ satāṃ gōpagaṇāḥ praṇēmuḥ Á Á 7.2 Á Á

sa tānaśēṣān sudhayēva dṛṣṭyā
praharṣayan pratyayitaprasādaḥ Á

sa rāmakṛṣṇān sanakādigamyaḥ
svāmī satāṃ svāgatamanvayuṅkta Á Á 7.3 Á Á

śaratpravṛttyēva śaśāṅkabhāsō
vācā harērgōpadhiyaḥ prasannāḥ Á

mithō vimarśaiḥ kumudairivāsan
miṣadbhirāsāditanirmalāśāḥ Á Á 7.4 Á Á

vidhānadakṣā vipināśrayāstē
tadanyasaṃrādhanavītasaṅgāḥ Á

tamarcayāmāsuradīnasattvāḥ
saṃprīṇanaiḥ śakramakhōpanītaiḥ Á Á 7.5 Á Á

ananyayōgādayajanta cainaṃ
kṛṣṇēna tēnaiva kṛtānucārāḥ Á

samēghakailāsanibhairasaṅkhyaiḥ
savyañjanaiḥ sādaramannakūṭaiḥ Á Á 7.6 Á Á

nirdhāritārthēṣu nijōpadēśān
nyastōpahārēṣu mahīdharārtham Á

arcyatvamācāryakamapyayāsīt
gōpēṣu kṛṣṇō bhuvanēṣu gōptā Á Á 7.7 Á Á

upāharanyāni sabhājanārthaṃ
baladviṣō vallavavaṃśavṛddhāḥ Á

parēṇa puṃsā parigṛhyamāṇaiḥ
prāptaṃ phalaṃ puṣpaphalādibhistaiḥ Á Á 7.8 Á Á

mṛtyūpasiktairbhuvanairaśēṣaiḥ
ananyadattairapi havyakavyaiḥ Á

alabdhapūrvāmabhajattadānīṃ
gōpāhṛtaiḥ prītimaśēṣagōptā Á Á 7.9 Á Á

vidhiprayuktē haviṣi prabhūtē
sambhujyamānē hariṇā samakṣam Á

anāgamaśrāntadhiyō’pi tatra
śraddhāmavindanta samagratōṣāḥ Á Á 7.10 Á Á

amṛṣyamāṇō vihatāṃ svapūjāṃ
akṣṇāṃ sahasrēṇa tadā mahēndraḥ Á

anēhasaṃ raktaśilīndhrajālaiḥ
ākālikairañcitamanvakārṣīt Á Á 7.11 Á Á

avañcitānyūnapayaḥ pradānān
ārādhakān kālamiyantamindraḥ Á

āhārakarṣādabhihantumaicchat
kṛtānabhijñēṣu kimānṛśaṃsyam Á Á 7.12 Á Á

athājuhāva pratighānuṣaṅgāt
ghōrāśayō ghōṣavimardakāṅkṣī Á

samēṣyatāṃ sambhavamarṇavānāṃ
saṃvartakaṃ nāma gaṇaṃ ghanānām Á Á 7.13 Á Á

pradīpitān kōpahutāśabhūmnā
pītōdadhīn vāridharāyudhaughān Á

marudbhujēna tvaritaṃ marutvān
prāyuṅkta ghōṣābhimukhaṃ saghōṣān Á Á 7.14 Á Á

prakalpayantaḥ parivēṣacakraṃ
bṛndāvanē vihvalagōpabṛndē Á

samīranunnāḥ sahasā payōdāḥ
śakrasya tē śāsanamanvatiṣṭhan Á Á 7.15 Á Á

taṭitsahasrēṇa vidīptanētraḥ
samētavajrō dhṛtacitracāpaḥ Á

atarkyatēndraḥ svayamabhravāhaḥ
kālātmanā bhūmikayēva khēlan Á Á 7.16 Á Á

asūyatā vajrabhṛtā prayuktāṃ
ākālikīṃ prāvṛṣamādidēvaḥ Á

āśānirōdhaṃ jagatāṃ diśantīṃ
nirōddhumaicchannijayā na śaktyā Á Á 7.17 Á Á

viyatpayōdhiṃ paritaḥ payōdaiḥ
vēlātamālairiva vardhamānaiḥ Á

jighāṃsatā gōpagaṇānmaghōnā
cchannēna tasthē mṛgayārthinēva Á Á 7.18 Á Á

adṛśyarūpaḥ sa tadā marutvān
ambhōmucāmantaratō’vatasthē Á

apārayan draṣṭumiva tridhāmnō
dīptiṃ divābhīta ivātisūryām Á Á 7.19 Á Á

amarṣavēgādacamatkriyōtthāt
jighṛkṣatā vajramakuṇṭhavīryam Á

alakṣi jīmūtarathē maghōnā
mōghakriyō mukta ivēndracāpaḥ Á Á 7.20 Á Á

sutīvrahuṅkārabhṛtō ninādaiḥ
saudāmanīdarśitatarjanīkāḥ Á

marutvadājñāvimukhānabhīkṣṇaṃ
nirbhartsayāmāsurivāmbuvāhāḥ Á Á 7.21 Á Á

kṣaṇaprabhāstatkṣaṇamantarikṣē
prāyēṇa gōpān grasituṃ pravṛttāḥ Á

babhāsirē vāsavarōṣavahnēḥ
jvālāgrajihvā iva jātalaulyāḥ Á Á 7.22 Á Á

kimantarikṣēṇa ghanībabhūvē
kimutthitaṃ dhvāntamahīndralōkāt Á

www.prapatti.com 4 Sunder Kidāmbi



yādavābhyudayaḥ saptamaḥ sargaḥ

mūlaṃ kimētat pralayārṇavānāṃ
itīva mēnē malinābhramālā Á Á 7.23 Á Á

vrajōpamardaṃ samayō vidhāsyan
babhāra namrēṇa payōdamūrdhnā Á

mahīyasīṃ vāsavacāpalēkhāṃ
māyāpradiṣṭāmiva mālyaśēṣām Á Á 7.24 Á Á

kaṭhōragarjāpaṭahapraṇādaḥ
karaprasūnairavakīrya pṛthvīm Á

kṣaṇaprabhābhirghaṭitāṅgahāraḥ
kālaḥ pratuṣṭāva yugāntanṛttam Á Á 7.25 Á Á

praṇudyamānāḥ prabalaissamīraiḥ
āplāvayāmāsuramandaghōṣāḥ Á

mahīmaparyāyanipītamuktaiḥ
audanvatairambubhirambuvāhāḥ Á Á 7.26 Á Á

aṅgārarūkṣastanayitnupūrṇāt
airammadē tējasi tapyamānāt Á

vihāyasō nūnamabhūdvilīnāt
viṣvaṅmukhī vṛṣṭiravāraṇīyā Á Á 7.27 Á Á

pradīpta vidyudgaṇadurnirīkṣān
sōḍhuṃ vrajāḥ śrōtravighātighōṣān Á

na śēkurāvarjitaśakracāpān
dhārāśaraśrōṇimucaḥ payōdān Á Á 7.28 Á Á

sahuṅkṛtāḥ sāminimīlitākṣā
dīrghōruśṛṅgā darabhugnavaktrāḥ Á

pratyagrahīṣuḥ pratipannarōṣāḥ
dhārāḥ kṣaṇaṃ dhairyabhṛtō mahōkṣāḥ Á Á 7.29 Á Á

stanāhitasvastikabāhubandhāḥ
tyānālakāḥ sannatavaktrapadmāḥ Á

vilagnadēhā vasanairnyaṣīdan
vrajastriyō vāditadantavīṇāḥ Á Á 7.30 Á Á

caladbalākōlbaṇaśaṅkhamālā
payōdharavyaktidharōrmimālā Á

prāvṛṭ punaḥ saṃvavṛtē’tighōrā
saṃvartasindhōriva dharmapatnī Á Á 7.31 Á Á

gambhīragarjāpaṭahapraṇādaṃ
prārabdhajhañjhānilanādagītam Á

taḍidbhirāpāditatāṇḍavaṃ tat
kālasya saṅgītamapūrvamāsīt Á Á 7.32 Á Á

vidyudguṇaissanditayā samantāt
vrajē marutvān mṛgayāmivēcchan Á

samāvṛṇōt sāndra tamisradhāmnā
mēghātmanā vāgurayā vanādrīn Á Á 7.33 Á Á

āsāradhārācchuritēndracāpaiḥ
mēghairdiśā māghavatī cakāśē Á

āmuktamuktāguṇaratnadāmaiḥ
sindhōrapatyairiva dhīranādaiḥ Á Á 7.34 Á Á

huṅkāravantaḥ stanitairudāraiḥ
kṣaṇaprabhākāñcanavētrabhājaḥ Á

purandarasyēva purassarāstē
pracērurutsāritagōpavargāḥ Á Á 7.35 Á Á

prakṛṣṭavajrāyudhacāpacihnāṃ
paurastyavātēna kṛtaprakampām Á

kālasya kṛṣṇāmiva kētumālāṃ
kādambinīṃ prēkṣya janaścakampē Á Á 7.36 Á Á

payōmucāṃ paṅktirasahyadhārā
bhūbhṛdgaṇān bhēttumiva pravṛttā Á

viḍambayāmāsa viśēṣabhīmāṃ
kṛtāntakōpōllasitāṃ kṛpāṇīm Á Á 7.37 Á Á

payōdabhārairnamitaṃ nabhaḥ kiṃ
śēṣāhinā bhūmiruta praṇunnā Á

adūratassaṃpuṭabhāvabhājōḥ
āsīt tayōrantaramalpaśēṣam Á Á 7.38 Á Á

prāyaḥ prakīrṇāśaniviṣphuliṅgaiḥ
lōkāstadā lōcanarōdhamāpuḥ Á

payōdarūpēṇa vivartamānaiḥ
parjanyakōpānaladhūmajālaiḥ Á Á 7.39 Á Á

alātakalpāḥ karakāstrilōkīm
āpūrayannadbhutabhīmarūpāḥ Á

yugāntavātyārabhasāvadhūtāḥ
sambhūya tārā iva saṃpatantyaḥ Á Á 7.40 Á Á

cakāsa cañcatkarakāsthimālā
kādambinīkaṇṭakabhīṣaṇā dyauḥ Á

vajraughaniṣpēṣamahāṭṭahāsā
mūrtistadā mōhakarīva raudrī Á Á 7.41 Á Á

śatahradābhirdhṛtahēmakakṣyā
dhārādharāḥ sēndradhanuṣpatākāḥ Á

adabhraghōṣadhvanayō’nucakruḥ
saptasrutāṃ śakramataṅgajānām Á Á 7.42 Á Á

ahīndrabhōgapratimāḥ patantyō
dhārāstadā ghōramarutpraṇunnāḥ Á

abhāvayanbhīmapayōdanakraṃ
vyōmārṇavaṃ vīcigaṇāvakīrṇam Á Á 7.43 Á Á

āsāradurlakṣataḍitprakāśaṃ
anyōnya saṅkīrṇaharidvibhāgam Á

āsīdasahyastanitaṃ prajānāṃ
abhinnanaktaṃdivamantarikṣam Á Á 7.44 Á Á

taḍitsvabhāvēna tamaḥprakṛtyā
nirhrādarūpēṇa jalātmanā ca Á

vivartatē viśvamitīva gōpāḥ
prāyō na cintārṇavapāramāpuḥ Á Á 7.45 Á Á

pravartamānān pratisargakḷptau
paśyan ghanān pāśabhṛtāpyavāryān Á

abhītimudrāmadhurēṇa gōpān
āśvāsayāmāsa karēṇa śauriḥ Á Á 7.46 Á Á

yadarcanādāpadiyaṃ prasaktā
tēnaiva gōpālagaṇasya guptim Á

arōcayat kartumaśēṣagōptā
rāmēṇa saṃmantrya rathāṅgapāṇiḥ Á Á 7.47 Á Á

sa līlayā mērumiva dvitīyaṃ
gōvardhanaṃ gōpakulapradīpaḥ Á

navaprarūḍhaṃ nihitaikahastō
nāgō nalastambamivōjjahāra Á Á 7.48 Á Á

adhōmukhāvasthitamērukalpaṃ
śailaṃ tamutkhāya śaraṇyagōpaḥ Á

udañcayan satvaramūrdhvamūlaṃ
cakrē mahēndraṃ śamitārdhagarvam Á Á 7.49 Á Á

phaṇābhirāmaprasṛtāṅgulīkaḥ
priyāṅgarāgavyatiṣaṅgapāṇḍuḥ Á

bhujastadīyō giriṇā babhāsē
bhūmaṇḍalēnēva bhujaṅgarājaḥ Á Á 7.50 Á Á

ābhugnaraktāṅgulipañjaraṃ tat
ratnōrmikāraśmiśalākamantaḥ Á

navōdakakṣaumavṛtaṃ vyabhāsīt
chatraprakāṇḍaṃ haribāhudaṇḍē Á Á 7.51 Á Á

vihārapadmaspṛhayēva kṛṣṇō
bhujādriṇā bhūmidharaṃ dadhānaḥ Á

svaśēṣabhūtasya halāyudhasya
prācīmavasthāṃ prathayāmbabhūva Á Á 7.52 Á Á

nivāsabhūtē nikhilasya tasmin
bālākṛtau bibhrati śailamēkam Á

savismayānvīkṣya jahāsa gōpān
saṃprītilakṣyēṇa tadagrajanmā Á Á 7.53 Á Á

sa kālikākālakṛpāṇikānāṃ
dhārāśatairāhatasandhibandhaḥ Á

avāsṛjatkṣiprataraṃ kṣaradbhiḥ
dhātudravairnūnamasṛñji śailaḥ Á Á 7.54 Á Á

sagairikastasya girēssamantāt
vilambitō varṣapayaḥ pravāhaḥ Á

vitānaparyantajuṣō vitēnē
viḍambanāṃ varṇatiraskariṇyāḥ Á Á 7.55 Á Á

iraṃmadārcirvyatiṣaṅgadīptaḥ
pāṇau harēradripatiścakāśē Á

pratyastramindrēṇa mumukṣitānāṃ
prayuktamutkhāta ivāśanīnām Á Á 7.56 Á Á

sa bāhudaṇḍēna vahan salīlaṃ
pravālakalpāṅgulipañjarēṇa Á

mahīdharacchatramananyavāhyaṃ
māyāmayīṃ vyākurutēva līlām Á Á 7.57 Á Á

karālarūkṣākṛtivarṇabhēdān
kālāgninirvāpaṇakalyavṛttīn Á

rurōdha śailīkṛtayā svaśaktyā
prāyō ghanān parvatakūṭakalpān Á Á 7.58 Á Á

pṛthvyā yathāvadbharitaṃ girēstat
mūlaṃ nivāsāya gavāṃ babhūva Á

grāsānubhāvagrahaṇārhamāsīt
agraṃ ca tasyānativiprakṛṣṭam Á Á 7.59 Á Á

udañcitasyādripatērupāntē
payaḥ pravāhā nibiḍaṃ patantaḥ Á

atanvata sphāṭikavapraśōbhāṃ
antargatairastabhayairavēkṣyām Á Á 7.60 Á Á

alabdhasūryēndukarapravēśē
mūlē girērāvasatāṃ janānām Á

svalōcanadvandvavihārabhēdāt
naktandinānyātanutē sma nāthaḥ Á Á 7.61 Á Á

mukundagātraṃ maṇidarpaṇābhaṃ
chāyāpadēśēna vigāhamānaiḥ Á

sagōdhanaistatra surēndrabhītyā
gōpaistadā gūḍhamivāvatasthē Á Á 7.62 Á Á

bibharti kṛṣṇaḥ sukumāragātraḥ
kṣamādharaṃ tēna vibhāvayāmaḥ Á

tadagrajō’sau bibhṛyādaśēṣāṃ
balaṃ kṣamāmityavadanvrajasthāḥ Á Á 7.63 Á Á

babhuḥ svaśākhāgrathitāgrapādaiḥ
tapōdhanaissākamadhaḥ śirōbhiḥ Á

kṛtābhimukhyāḥ kṛtinō mukundē
tapaḥpravṛttā iva tatra vṛkṣāḥ Á Á 7.64 Á Á

adhōmukhasyādripatēstṛṇāni
spṛṣṭvā mukundēna nidarśitāni Á

jātaspṛhā jagrasirē saharṣaṃ
gāvastadā kiñcidivōnnamantyaḥ Á Á 7.65 Á Á

maṇipradīpairatamāṃsi gōpyaḥ
praviśya ramyāṇi guhāgṛhāṇi Á

aspṛṣṭaśītōṣṇamayatnalabdhaṃ
svasthāśayāḥ svargamivānvabhūvan Á Á 7.66 Á Á

yathāpuraṃ tatra sa putradāraiḥ
acchinnagōdōhanamanthanādyaiḥ Á

svapnāvabōdhaprabhṛtīni gōpaiḥ
siṣēvirē vismṛtapūrvavāsaiḥ Á Á 7.67 Á Á

aspṛṣṭadhārājalabindusēkaiḥ
akampamānairapadantavīṇaiḥ Á

gōpījanairādadhirē vihārāḥ
girīndramūlē gṛhanirviśēṣam Á Á 7.68 Á Á

vanēcarā gōpagaṇaissamētā
vimuktaparjanyabhayā vicēruḥ Á

mahīdharacchatradharē mukundē
vanyāni sattvāni ca tatra gōbhiḥ Á Á 7.69 Á Á

prabhūtadhārāpratipannaśaityaṃ
prāptāramadriṃ prabhuradbhutānām Á

sudarśanādapyadhikāmanaiṣīt
pavitratāṃ pāṇisarōjayōgāt Á Á 7.70 Á Á

mukundahastāmburuhādhirōhāt
prāptaḥ śriyaṃ mērumukhairalabhyām Á

varṣāpadēśēna girissa lēbhē
nagādhipatyārhamivābhiṣēkam Á Á 7.71 Á Á

madōlbaṇānāmiva vallavīnāṃ
gītaṃ gaṇaiḥ śauriguṇānubandham Á

guhāviśēṣairdhruvamanvavādīt
gōvardhanō gōpagaṇābhinandyaḥ Á Á 7.72 Á Á

karāgrayantrē ghaṭitēna kṛṣṇaḥ
savāriṇā sānumatābhiguptān Á

alambhayat gōpagaṇān sadārān
dhārāgṛhābhyantaravāsasaukhyam Á Á 7.73 Á Á

acintyaśaktērakumārayūnaḥ
kaumāralīlākavacēna guptam Á

balaṃ tadā’grāṅgulisaṃśritādrēḥ
tāvatparicchinnamabōdhi gōpaiḥ Á Á 7.74 Á Á

nimēṣaniṣṭhyūtayugāni yāsāṃ
yēbhyō nirōdhavyasanānyabhūvan Á

tāsāṃ sa taiḥ sārdhamabhūtsamīkṣyaḥ
vāmabhruvāṃ vallavayūthanāthaḥ Á Á 7.75 Á Á

kṛtārthabhāvaṃ bhṛśamādadhānē
kṛṣṇāṅgasaṃsparśavilōkanādau Á

ayantritābhiściramāśaśaṃsē
varṣānuvṛttirvrajasundarībhiḥ Á Á 7.76 Á Á

dhārānipātaiḥ stanatāṃ ghanānāṃ
akṣapramāṇairabhihanyamānaḥ Á

ākasmikīmanvabhavat sa śailō
vajravyathāṃ vāsavarōṣajātām Á Á 7.77 Á Á

tamēkahastāṅguliyantralagnaṃ
dhārāhataṃ dhārayatastridhāmnaḥ Á

amuktabālyasya samagraśaktēḥ
kṣaṇārdhavatsapta dinānyatīyuḥ Á Á 7.78 Á Á

sa tādṛśāṃstōyabhṛtō yugāntē
śvāsānilaiḥ śōṣayituṃ kṣamō’pi Á

mahēndradarpātyayamātrakāṅkṣī
prakhyāpayāmāsa girēḥ prabhāvam Á Á 7.79 Á Á

ēkatra saṃrakṣati kṛṣṇamēghē
gōtrēṇa caikēna gavāṃ kulāni Á

aśēṣagōtraughabhidā niyuktaiḥ
mēghāyutairmōghatamairbabhūvē Á Á 7.80 Á Á

vrajōpamardē vitathē surēndraḥ
svayaṃ vṛtō’patrapayā bhiyā ca Á

dunōti māṃ indrapadaṃ durantaṃ
kiṃ pauruṣaṃ kēvalamityaduḥkhyat Á Á 7.81 Á Á

nivṛttarōṣē nibhṛtē’pi śakrē
sandarśitasvāminidēśasaṅgāḥ Á

vavarṣurugrāṃ muhuraśmavṛṣṭiṃ
vairōpapannā iva vārivāhāḥ Á Á 7.82 Á Á

nivārya durvārajavān payōdān
nāthaṃ satāṃ nandasutaṃ prapitsuḥ Á

yādavābhyudayaḥ saptamaḥ sargaḥ

karambitaprītibhayaḥ kṣaṇārdhaṃ
vyaktiṃ bhajan vyōmatalē’vatasthē Á Á 7.83 Á Á

kramēṇa pṛthvīmabhigantukāmaḥ
śvētābhraparyāyagajādhirūḍhaḥ Á

vilōcanavyañjitapadmasaṃpat
varṣātyayō mūrta ivābabhāsē Á Á 7.84 Á Á

punaḥ prasannāṃ puruhūtadāntyā
paśyan divaṃ prāṇabhṛtāmadhīśaḥ Á

tamadrimavyāhatadivyalīlaḥ
santōlayāmāsa nivēśayiṣyan Á Á 7.85 Á Á

vilakṣavṛttyaiva tirōhitēṣu
mēghēṣu viśrāntavikatthanēṣu Á

sthānē nivēśādacalīcakāra
cchatrācalaṃ śaurirakhinnabāhuḥ Á Á 7.86 Á Á

utkṣipyamāṇaḥ parivartyamānaḥ
saṃsthāpyamānō’pi tathaiva bhūyaḥ Á

sa tasya saṅkalpavaśēna bhējē
śailō na śaithilyakathāprasaṅgam Á Á 7.87 Á Á

vyapētaśailavyavadhānadṛśyō
vibhūṣitaḥ svēdakaṇaiḥ sa bālaḥ Á

diśadbhirāmōdamabhaumabhōgyaṃ
divyairavākīryata puṣpavarṣaiḥ Á Á 7.88 Á Á

nivēśya kṛṣṇaṃ śakaṭīrathāgrē
nāthōpacārairupasēdivāṃsaḥ Á

yādavābhyudayaḥ saptamaḥ sargaḥ

sagōdhanāḥ svaṃ vrajamāvrajantaḥ
saṅgītalīlāmabhajanta gōpāḥ Á Á 7.89 Á Á

kaccinna khinnō’si vahan girīndraṃ
kaccinna vimlāyati pāṇipadmam Á

iti bruvāṇāḥ suhṛdō mukundaṃ
paryākulāḥ paspṛśuraṅgamaṅgam Á Á 7.90 Á Á

athāvatīrya svayamantarikṣāt
anujjhitairāvatadānavarṣāt Á

vilakṣacittō vasudēvasūnuṃ
valgusmitaṃ vajrabhṛdāsasāda Á Á 7.91 Á Á

purōdadhānaḥ surabhiṃ pratīkṣyāṃ
ājagmuṣīmātmabhuvō niyōgāt Á

apatrapāgadgadamābabhāṣē
baddhvāñjaliṃ bālamupēndramindraḥ Á Á 7.92 Á Á

nātha tvayā narmavihārabhājā
vimōhitō vipratisāritaśca Á

akiñcanastvāmahamāśritassan
kṣiptāpakārō na bahiṣkriyārhaḥ Á Á 7.93 Á Á

kṛtāparādhēṣvapi sānukampaṃ
kṣēmaṅkaraṃ kṣētravivēcakānām Á

viśvōpakārādhvarabaddhadīkṣaṃ
vēdyaṃ paraṃ vēdavidō vidustvām Á Á 7.94 Á Á

nigṛhṇatastē sṛjataśca varṣaṃ
nimittabhāvē nihitaistvayaiva Á

yādavābhyudayaḥ saptamaḥ sargaḥ

pravartatē niṣpratighō vihāraḥ
svayaṃ prayuktairiva yantrabhēdaiḥ Á Á 7.95 Á Á

ananyasādhāraṇapāramēṣṭhyāt
anyānaśēṣānatisandadhānāt Á

gōpāyituṃ pārayati trilōkīṃ
gōpāyamānādapi na tvadanyaḥ Á Á 7.96 Á Á

vrajaukasāṃ nātha divaukasāṃ vā
vipatprasaṅgē vihitāvatāraḥ Á

ēkastvamēva svayamīpsitānāṃ
dayāsahāyō niyamēna dātā Á Á 7.97 Á Á

svarūpatō vigrahataśca viśvaṃ
nityaṃ tvayaikēna dhṛtaṃ yadētat Á

tadēkadēśōdvahanādamuṣmāt
na vismayaṃ tattvavidō bhajanti Á Á 7.98 Á Á

prayōjitō’haṃ tvayi bhaktibandhāt
gōbhiḥ svalōkādupasēduṣībhiḥ Á

icchāmi saṃrakṣitagōvrajaṃ tvāṃ
sthānē gavāmindratayā’bhiṣēktum Á Á 7.99 Á Á

tirōhitāmambhasi vindatā gāṃ
pūrvaṃ tvayā pōtrivarēṇa labdhā Á

niruktaniṣṇātakṛtābhyanujñā
vyaktiṃ punaryātu śubhā tvadākhyā Á Á 7.100 Á Á

upēndrabhūtādbhavatō’pi bhūmnā
mānyō manuṣyābhinayē mayā tvam Á

yādavābhyudayaḥ saptamaḥ sargaḥ

abhyarthanāmādaratastadēnāṃ
pratīccha viśvambhara viśvabhūtyai Á Á 7.101 Á Á

iti bruvāṇō maghavān dhṛtādrēḥ
śrāntiṃ jagaddhāturivāpanēṣyan Á

dhyātōpayātāṃ tridaśapraṇētā
divyāpagāṃ darśayati sma dēvīm Á Á 7.102 Á Á

abhaumagaṅgāpayasā prapūrṇāṃ
āvarjayan vāraṇarājaghaṇṭām Á

aśēṣasāmrājyapadābhiṣiktaṃ
guptyai gavāṃ gōtrabhidabhyaṣiñcat Á Á 7.103 Á Á

tadaṅgasaṃsparśavaśēna dhanyaiḥ
āplāvyamānāmabhiṣēkatōyaiḥ Á

apētabhārāmiva bhūtadhātrīṃ
ullāghitāṃ praikṣata nākanāthaḥ Á Á 7.104 Á Á

kṛtābhiṣēkaḥ kṛtinā maghōnā
guptēna gōvinda iti svanāmnā Á

kṛtaprasādaḥ prajighāya kṛṣṇaḥ
svargādhirōhāya punaḥ surēndram Á Á 7.105 Á Á

pratigatavati yūthē puṣkalāvartakānāṃ
divi bhuvi ca niyatyā dīrghanidrōjjhitānām Á

guṇagarimasamṛddhaṃ gōkulaṃ vīkṣya tuṣyan
gurubhirabhiniyuktāmāśiṣaṃ pratyagṛhṇāt Á Á 7.106 Á Á

mukulitaravidhāmnā dēhadīptyaiva muṣṇan
jaladakadanajātaṃ jīvalōkasya jāḍyam Á

yādavābhyudayaḥ saptamaḥ sargaḥ

vyacaradacalabhōgē cārayan dhēnucakraṃ
piśunitanijamāyāṃ bhūṣayan piñchamālām Á Á 7.107 Á Á

praṇihitamadhirōhan prāgivādriṃ pṛthivyāṃ
avamatapuruhūtairarcitō gōpabṛndaiḥ Á

vrajapatirupasīdan bālayōgyān vihārān
vanacaraparibarhō vatsapālaiḥ siṣēvē Á Á 7.108 Á Á

nāthaḥ sō’yaṃ śiśurapi satāṃ nandagōpasya sūnuḥ
prāyaḥ śailaḥ pratinidhirasau padmanābhasya puṃsaḥ Á

kiṃ naḥ sādhyaṃ surapatimukhaiḥ kiṃpacānaistadanyaiḥ
sākaṃ dārairiti kila jagustatra sambhūya gōpāḥ Á Á 7.109 Á Á
Á Á iti śrīkavitārkikasiṃhasya sarvatantrasvatantrasya

śrīmadvēṅkaṭanāthasya vēdāntācāryasya kṛtiṣu

yādavābhyudayē mahākāvyē saptamaḥ sargaḥ Á Á
kavitārkikasiṃhāya kalyāṇaguṇaśālinē Á
śrīmatē vēṅkaṭēśāya vēdāntaguravē namaḥ Á Á

